
Məhəmməd Şeybani xan XV yüzilliyin sonlarında Məvarənnəhrin işğalına başladı. Bir çox tayfalar və qəbilələr: naymanlar, uyğurlar, manqıtlar, durmanlar, minqlər, kunqratlar, kurlautlar, içkilər, kıyaqı, burkut, yabağu, şunkarlı və s. ona Teymurilər dövlətini fəth etməkdə  kömək etdilər. Şeybani xanı əhatə edən tayfaların əsas hissəsi şeybanilər adlanırdılar. Şeybani xanın başçılığı altında Teymurilər dövlətinə soxulmuş tayfalar isə mənbələrdə ümumi şəkildə köçəri özbəklər adlandırılmışlar və onlar müasir özbək xalqının etnogenezində sonuncu həlqəni təşkil etmişlər. 

Tarixşünaslıqda özbəklərin mənşəyilə bağlı müxtəlif fikirlər mövcuddur. Bəzi tarixçilər köçəri özbəklərin mənşəyini Qızıl Orda xanı Özbəyin (1312-1340) adı ilə bağlayırlar. Lakin bir qrup tarixçi isə bununla razılaşmır və bu fikrin doğru olmadığını bildirirlər. Məsələn, A. A. Semyonov hesab edir ki, özbək termini Ağ-Ordada meydana gəlmiş və XIV-XV əsrlərdə İran və Orta Asiya tarixçiləri tərəfindən Ağ-Ordanın bütün türk-monqol tayfalarına aid edilmişdir, Özbək xan isə Göy Ordanın, yəni Qızıl Ordanın hökmdarı olmuşdur.

Bir qrup tarixçının fikrincə Dəşti-Qıpçağın türk-monqol tayfaları özlərinin “azadlıqları” ilə əlaqədar özbək adını almışlar. Onlar bu adı “özünə bəy” kimi qəbul etmişlər.

Özbək sözü hələ Cüveyni və Rəşidəddinin əsərlərindən məlumdur. Bundan başqa, Abaqa xanın haikmiyyəti dövründə İranda yaşamış şair Tacəddin ibn Bəhaəddinin poemasında da çəkilmişdir. Lakin qeyd etmək lazımdır ki, hansısa bir etnik ad deyil, şəxs adı bildirmişdir. Məsələn, Rəşidəddində özbək sözü Cuçi xanın yeddinci oğlu Bukalın oğlu Minkudarın oğlunun adı kimi çəkilmişdir. Həmçinin, Eldənizlər sülaləsindən Azərbaycan atabəylərindən birinin (1210-1225) və Xarəzmşah Məhəmmədin (1200-1220) əmirlərindən də birinin adı Özbək olmuşdur. Buradan belə bir qənaət hasil olur ki, Özbək xandan əvvəl özbək termini şəxs adı kimi məlum olmuşdur.

Özbək sözünə XIII əsrin sonları və XIV əsrin birinci yarısında yaşamış səlnaməçi Həmdullah Qəzvininin, habelə atasının əsərini davam etdirmiş oğlu Zeynəddin Qəzvininin əsərində də rast gəlinir. Burada həmçinin, “özbəklər”, “məmləkət-i özbək” və “ulus-i Özbək” sözlərilə rastlaşırıq. 

Lakin bundan sonra XIV əsrin 60-cı illərinə kimi özbək sözünə mənbələrdə təsadüf edilmir. Bu dövrdən sonra isə müxtəlif mənbələrdə “özbəklər”, “özbək çölləri” kimi termilərə təsadüf olunmağa başlanılır. Dəşti-Qıpçağın bütün türk-monqol əhalisi üçün ümumi olan bir ad kimi özbək termini çox güman ki, məhz bu zaman meydana çıxmışdır. Lakin bununla belə, özbəklərin Dəşti-Qıpçaqda yalnız  XIV əsrin sonları və XV əsrin əvvəllərində peyda olduqlarını güman etmək doğru olmazdı. Müasir özbəklərin, qazaxların, qaraqalpaqların əcdadları bu ərazilərdə daha əvvəllər də yaşamışlar, lakin bu adları daşımamışlar. XIII yüzillikdə bu ərazini işğal etmiş monqollara gəldikdə isə onlar olduqca sürətlə Dəşti-Qıpçağın türk kütləsi içərisində əridilər və hətta öz dillərini də itirdilər. Unutmaq da lazım deyil ki, Çingiz xanın qoşununun əksəriyyətini türk tayfaları təşkil edirdilər.

Məsud ibn Usman Kuhistaniyə görə Ağ-Ordanın, yəni köçəri özbək ulusunun tərkibinə aşağıdakı tayfalar daxil idilər: burkut, kiyat, koşçi, iycan, kunqrat, uşun, utaci, nayman, cat, manqıt, karluk, keneqes, durman, kurlaut, tubai, nukuz, tanqut, uyğur, xitay, eçki, tuman-minq. Benaiyinin əsərində XV əsrin 80-ci illərində Şeybani xanı dəstəkləyən tayfaların içərisində həmçinin, şadbakli və şunkarli tayfaları da xatırlanır.

Fəzlullah Ruzbəhan XVI yüzilliyin əvvəllərində özbəklərə üç “xalq” (tayfa), yəni tayfa birləşməsini aid edir: Şeybani ulusuna aid olan bütün tayfalar (şabaniyan), qazaxlar və nəhayət, manqıtlı. Məlumdur ki, Dəşti-Qıpçağın köçəri özbək tayfa birliklərini təşkil edən bir çox tayfalar sonradan parçalanıblar və onların bir hissəsi özlərinin tayfa adlarını saxlamaqla qazaxların, qaraqalpaqların, başqırdların və digər xalqların tərkibinə daxil olmuşlar. 
XVI yüzilliyin əvvəllərində yuxarıda göstərilən tayfaların Məhəmməd Şeybani xanın ətrafında birləşən müəyyən hissəsi Orta Asiyaya soxularaq, müasir Özbəkistanın ərazisində məskunlaşmışlar. Bu zamandan başlayaraq, özbək termini etnik məna qazandı və bütün bu ərazinin türkdilli əhalisi özbək adını qəbul etdi. Lakin qeyd etmək də lazımdır ki, köçərilər əvvəlki kimi mənsub olduqları tayfaların adını daşıyırdılar və XX əsrə kimi özlərinin qəbilə-tayfa bölgülərini saxlamışdılar. Lakin buradan belə bir nəticə çıxarmaq olmaz ki, özbək xalqının təşəkkülü XVI əsrdə baş vermişdir. Burada söhbət yalnız özbək termininin etnonim kimi təşəkkülü tarixindən gedir. Məlumdur ki, Orta Asiyada qədimdən bəri türk və türkdilli xalqlar yaşamışlar. Dəşti-Qıpçaqdan buraya gəlmiş köçəri özbəklərə gəldikdə isə onlar Mavərənnəhrin türk əhalisi içərisində qaynayıb, qarışdılar və sonuncu daxil olanlar kimi də öz adlarını xalqa verdilər.

XVI yüzilliyin başlanğıcında Mavərənnəhrə gəlməmişdən əvvəl Dəşti-Qıpçaqda köçəri özbəklərin dövləti mövcud olmuşdur. XV əsrin birinci yarısında  Dəşti-Qıpçaqda, daha dəqiq desək, onun qərb hissəsində Şeybani nəslinə mənsub olan  Əbülxeyr xanın (1428-1469) başçılığı altında özbəklərin köçəri dövləti yarandı. V. V. Bartold onu özbəklərin qüdrətinin banisi hesab edirdi. Əbülxeyr xan Qızıl Ordanın ona tabe olmaqdan imtina edən azsaylı vassallarından biri idi. Köçəri özbəklərin dövləti Cuçi ulusunun xarabalıqları üzərində yaranmışdı. Ancaq bu dövləti köçərilərin ilk dövləti kimi qəbul etmək olmaz. Bir sözlə, köçəri özbəklərin dövləti özündən əvvəlki köçəri dövlətlər kimi tarixi tələbatın gücü ilə köçərilər arasında sinfi münasibətlərin əhəmiyyətli inkişaf mərhələsinə çatdıqları vaxt meydana gəlmişdi. 

Əbülxeyr xan öz qarşısında yalnız Şeybani ulusunu birləşdirməyi deyil, həm də öz hakimiyyətini bir vaxtlar Qızıl Ordanın tabeçiliyi altında olan bütün vilayətləri üzərində yaymağı əsas məqsəd kimi qoymuşdu. O, Sibirdən Sır-Dəryaya qədər olan geniş ərazini özünə tabe edərək, qırx il ərzində hakimiyyəti altında saxlamağa müvəffəq ola bilir.  Əbülxeyr xan hakimiyyətə gəldikdən iki il sonra teymuri canişinlərindən Xarəzmin şimal hissəsini almağa müvəffəq oldu. Əbülxeyr xan Orta Asiyanın bu varlı və mədəni vilayətində möhkəmlənməkdən ötrü Xarəzmin yerli əyanları və ruhanilər arasında dəstək qazanmağa çalışdı, lakin özbəklər tezliklə bu yerləri tərk etməyə məcbur oldular. Bəzi mənbələrdə bunun səbəbi kimi taun epidemiyasının başlanması göstərilir. A. Y. Yakubovski və A. A. Semyonov da bu izahı qəbul edirlər. P. P. İvanov isə Əbdürrəzzaq Səmərqəndinin məlumatlarına əsaslanaraq, özbəklərin Xarəzmi tərk etmələrini Şahruxun onlara qarşı çoxsaylı ordu göndərməsilə əlaqələndirir. B. Əhmədov isə bu səbəbləri qəbul etsə də, onlardan başqa digər bir səbəbin də mövcud olduğunu qeyd edir. Belə ki, məlum olduğu kimi bu dövrdə Kiçik Məhəmmədin oğulları: Mahmud xan və Əhməd xan öz fəaliyyətlərini aktivləşdirmişdilər. Hacı-Tərxana sahib olan və Aral ətrafı çöllərdə köçəri həyat sürən bu qardaşlar birləşərək, Əbülxeyr xanı onun mülklərinə hücum etməklə hədələyirdilər.

Əbülxeyr xan  Xarəzmdən qayıtdıqdan və əsaslı hazırlıqdan sonra  Mahmud xan və Əhməd xana qarşı yürüşə başlayır. Ona qarşı rəqiblərinin güclü ittifaqı olsa da, Əbülxeyr xan  qalib gəlir və bu qələbə onun hakimiyyətini xeyli möhkəmləndirir. Lakin qeyd etmək lazımdır ki, qardaşlar məğlub edilsələr də, tamamilə darmadağın edilməmişdilər. 

Əbülxeyr xan Qızıl Ordada ara müharibələrinin və qarışıqlqların başlamasından bacarıqla istifadə edərək, Dəşti-Qıpçağın qərb hissəsində öz mövqeyini əhəmiyyətli dərəcədə möhkəmləndirir. Lakin bununla belə, 15 il ərzində (1431-1446) o, öz ərazilərini genişləndirmək məqsədilə böyük müharibələr aparmamışdı. Bunun səbəbi isə bu zaman güclü rəqiblərinin olması ilə bağlı idi. 

Əbülxeyr xan  yalnız XV əsrin 40-cı illərinin ortalarından işğalçı yürüşlərini bərpa edir. O, Sır-Dəryanın orta axarlarında olan vilayətlərə soxulur. Onun yürüşlərini davam etdirməsinə isə istər Teymurilər dövlətində, istərsə də qonşu Moğolustanda ara müharibələrinin və qarışıqlqların güclənməsi şərait yaradır. Bundan başqa, 1446-cı ildə Əbülxeyr xan öz rəqiblərindən biri üzərində böyük qələbə qazanır. 

Məlum olduğu kimi, XV əsrin 20-ci illərinin başlanğıcında Şahrux əvvəllər Teymur imperiyasına daxil olan vilayətlərin böyük bir hissəsini öz hakimiyyəti altında birləşdirmyə müvəffəq olmuşdu. Lakin eyni zamanda da bütün hakimiyyəti dövründə öz sülaləsinin digər nümayəndələrilə mübarizə aparmaq məcburiyyətində qalmışdı. Buna görə də, Şahrux köçəri özbəklərin Sır-Dərya hövzəsinə basqınlarının qarşısını almaqda çətinlik çəkirdi. 

Qonşu Moğolustanda da vəziyyət eyni idi. Burada feodal pərakəndəliyi elə bir həddə çatmışdı ki, feodalların əksəriyyəti özlərini tamamilə müstəqil hesab edirdilər. Moğolustanda mövcud olan belə bir vəziyyət köçəri özbəklərin Sır-Dəryanın orta axarı rayonunda uğurlar qazanmalarına əlverişli şərait yaradırdı.

 Əbülxeyr xan Şahruxun çəyinliklərindən və Moğolustanın siyasi pərakəndəliyindən məharətlə istifadə edərək, Sır-Dəryanın hər iki sahilində yerləşən bir sıra şəhər-qalaları: Sığnaq, Ağ-Kurqan, Arkuk, Suzak və Uzgeni tutdu. Bu şəhərlər çox da böyük olmasalar da, Dəşti-Qıpçağın çöl  rayonları ilə Mavərənnəhrin şəhərləri arasındakı ticarət yollarının üzərində yerləşmişdilər. Bundan başqa,  bu rayon həm köçərilərin qışlamaları üçün də əlverişli yer idi və bununla bərabər, strateji münasibətdə olduqca mühüm əhəmiyyətə malik idi. Belə ki, buradan Orta Asiyanın mərkəzi oturaq rayonlarına basqınlar təşkil etmək olardı və Əbülxeyr xanın  varisləri dövründə özbək sultanları məhz Sır-Dıryanın aşağılarından Orta Asiyanın içərilərinə doğru uğurlu hərəkət etmişdilər. Məhz buna görə də,  Əbülxeyr xan dövlətinin paytaxtını dəyişdirir. 1446-cı ildə Türküstanın ən böyük şəhərlərindən olan Sığnaq köçəri özbək dövlətinin paytaxtı olur.

Sır-Dıryanın aşağılarında olan mülklərini Əbülxeyr xan yalnız Türküstan şəhərini öz əllərində saxlayan teymurilərdən deyil, həm də köçərilərin basqınlarından da qorumalı olurdu və onlar üzərində qələbə həmtayfaları arasında xanın nüfuzunu xeyli qaldırdı. Sır-Dəryanın aşağı və orta axarlarına çıxan özbəklər artıq bilavasıtə Teymurilərin qonşularına çevrilirlər və fəal şəkildə onlar arasında gedən hakimiyyət uğrundakı mabarizəyə qarışır, özlərinin qarətlər və qırğınlarla müşayət olunan basqınları ilə Mavərənnəhrin oturaq rayonlarının əhalisini daim narahat edirdilər. 

1448-ci ildə Əbülxeyr xan Səmərqəndə yürüş təşkil etdi, lakin o, yalnız onun ətrafını və qonşu rayonları qarət etməklə kifayətləndi. Yürüşün məqsədi ərazinin işğalı deyildi, belə ki, Əbülxeyr xanın bunun üçün kifayət qədər qüvvəsi yox idi. Əsas məqsəd qənimət ələ keçirməkdi. 

 Əbülxeyr xanın teymurilərin mülklərinə yenidən soxulması üçün bəhanə 1449-cu ildə Uluqbəyin öldürülməsindən sonra Səmərqənd taxtına iddiaçılar arasında mübarizənin kəskinləşməsi oldu. O, Mavərənnəhrdə cərəyan edən hadisələri diqqətlə izləyir, onlara zərbə vurmaq üçün əlverişli fürsət axtarırdı. Tezliklə belə bir fürsət yarandı. Belə ki, Səmərqəndin nüfuzlu şəxslərindən olan Xoca Əhrar teymuri Əbusəidin hakimiyyətə gətirilməsi üçün Əbülxeyr xandan kömək istədi və bunun müqabilində Uluqbəyin qızı Rabiyə Sultanbəyimi ona ərə verməyi vəd etdi. Əbülxeyr xan dərhal razılaşdı. Çünki bu ona yaxud onun teymurilərdən olan qadınından doğulmuş varislərinə Mavərənnəhrdə şahlıq vəd edirdi. Buna görə də, 1452-ci ildə Əbülxeyr xan öz qoşunları ilə birlikdə Səmərqənd ətrafında peyda oldu və Xoca Əhrarla birlikdə Əbusəidə hakimiyyətə gəlməkdə yardım etdi. Əbusəid isə Uluqbəyin qızı Rabiyə Sultanbəyimi özbək xanına ərə getməyə razı saldı.

 Bütün bunlar Əbülxeyr xanın Mavərannəhri tutmaq planlarından xəbər verir. Dəşti-Qıpçağın köçəri tayfaları artıq çoxdan idi ki, oturaq həyata keçmək istəyirdilər. Bu arzunun həyata keçməsi isə Mavərannəhrin münbit torpaqlarını tutmadan mümkün deyildi. Köçərilər anlayırdılar ki, inkişaf etmiş sənətkarlığın olduğu münbit torpaqları işğal etməklə oturaq həyat tərzinə keçmək imkanı yarana bilər. Onların Orta Asiyanın əkinçilik vahələrinin içərilərinə irəliləmələri iqtisadi ehtiyacdan, ilk növbədə, bu tayfaların oturaq həyata keçmək meyllərindən irəli gəlirdi. Digər tərəfdən isə, köçəri özbəklərin maldarlıq təsərrüfatı artıq bu dövrdə öz inkişafının nisbətən ən yüksək mərhələsinə çatmış şəhər sənətkarlığının müxtəlif sahələrinin məmulatları olmadan keçinə bilməməsilə əlaqədar idi. Bununla bərabər, bu rayonların iri yaşayış məntəqələri köçəri təsərrüfatının məhsullarının satışı üçün əlverişli bazarlar təşkil edirdilər.

Lakin Əbülxeyr xan qarşısına qoymuş olduğu məqsədə çata bilmədi. Belə ki, göstərdiyi bütün qətiyyət və amansızlığa baxmayaraq, Əbülxeyr xan özbək ulusunda təkhakimiyyətlilik uğrunda apardığı mübarizədə ayrı-ayrı çingizilərin müqavimətini sındırmağa müvəffəq ola bilmədi. Xanın ayrı-ayrı tayfalar üzərində hakimiyyəti tayfa başçılarının maraqlarına toxunmayana kimi həyata keçirilirdi. Daxili həyat əvvəlki kimi qalan bütün köçəri kütləsini asılılıqda saxlayan tayfa əyanlarının rəhbərliyi altında sürülürdü. Belə şəraitdə Əbülxeyr xanın hakimiyyəti bütünlüklə onun fəaliyyətinin tayfa əyanlarının maraqlarına nə dərəcədə uyğun olmasından və qismən də xanı əhatə edən Çingiz xanın nəslindən olanların sülalə maraqlarından asılı idi.  Barak xanın babası, Ağ Orda xanı Urus xandan olanlarla xüsusilə inadlı mübarizə aparmaq lazım gəlirdi. Çingizilərin bu qolunun nümayəndələri, Əbülxeyr xanın daha inadlı rəqibləri olan Mahmud və Əhməd xanlar sonda məğlub edilməmiş qaldılar. Əbülxeyr xanın rəqibi Barak xanın oğulları – Girey və Canıbəyə münasibəti də düşmənçiliklə dolu idi. 

Xan və onu dəstəkləyən olduqca qüdrətli tayfa əyanları ilə mübarizəni davam etdirmək iqtidarında olmayan Girey və Canıbəy XV əsrin 50-ci illərində bir dəstə adamla Əbülxeyr xandan Caqatayın nəslindən olanlardan birinin idarəsi altında olan Moğolustana gedirlər və orada onlara Çu çayı vadisində yer verilir. Köçəri əhalinin bir hissəsinin bu şəkildə onlara sərf etməyən xanın hakimiyyəti altından çıxıb getməsi köçərilərdə özünəməxsus etiraz forması idi. Əbülxeyr xanın mülklərini tərk edənlər yeni yerdə birləşmə təşkil etdilər ki, onun da başında Girey dayanırdı. Beləliklə, XV əsrin 50-ci illərində köçəri özbəklər arasında parçalanma başladı. 

Digər tərəfdən isə  XV əsrin 50-ci illərin ikinci yarısında kalmıkların hücumu özbək dövlətinə ağır zərbə vurdu və bu Əbülxeyr xanın dövlətinin süqutunun əsas səbəblərindən biri oldu. 

Bundan başqa, zənnimizcə, XV əsrin ikinci yarısında teymurilər hələ tamamilə zəifləməmişdilər və öz aralarındakı bütün çəkişmələrə baxmayaraq, ərazilərini müdafiə etmək iqtidarında idilər.

Bütün bu qeyd olunan səbəblərə görə Əbülxeyr xan Mavərənnəhrin iğalını həyata keçirə bilmədi. Onun ölümündən sonra isə bütün rəqibləri birləşərək, Əbülxeyr xanın varisi Şeyx-Heydərə qarşı çıxdılar. Buna görə də, sonuncunun hakimiyəti çox qısa oldu. Mavərənnəhri fəth etmək vəzifəsini XVI yüzilliyin başlanğıcında Əbülxeyr xanın nəvəsi Məhəmməd Şeybani xan həyata keçirməyə müvəffəq oldu. 

Aparmış olduğy iri miqyaslı işğallar nəticəsində Əbülxeyr-xan öz hakimiyyətini istər köçəri, istərsə də, oturaq əhali ilə məskunlaşmış geniş bir                    ərazi üzərində bərqərar etməyə müvəffəq ola bildi. Köçəri özbək dövlətinin                     sərhədləri şimalda Turaya, cənubda Xarəzmin qərb hissəsi də daxil olmaqla                    Aral dənizi və Sır-Dəryanın aşağı axarlarına qədər uzanırdı. Onun şərq                  sərhədləri Saurandan keçirdi, qərbdə isə Yaik (Ural) çayı ilə hüdudlanırdı. Bir               sözlə, bu dövlət müasir Qazaxıstanın, Qərbi Sibirin və Cənub-qərbi Xarəzmin               böyük bir hissəsini əhatə edirdi. 

Bu geniş ərazilərdə şəhərlər və süni əkinçiliyə əsaslanan əkinçilik mədəniyyəti vahələri, köçəri təsərrüfatların üstünlük təşkil etdiyi ərazilər də vardı. Bir sözlə, köçəri özbək dövlətinin təsərrüfatı olduqca rəngarəng olmuşdur.

İndiki Cənubi Qazaxıstan rayonunda, Sır-Dəryanın orta axarında bəhs  olunan dövrdə Yasa (Türküstan da adlanırdı), Otrar, Sığnaq, Sauran, Arkuk,              Uzgənd, Ağkurqan və s. kimi şəhərlər vardı. Saurandan Yengikəndə qədər                       Sır-Dəryanın hər iki sahilində yerləşən bu şəhərlərdə hələ IX-X əsrlərdə, yəni oğuzların dövründən sənətkarlıq və ticarət inkişaf edirdi. Bu şəhərlər çox-çox qədimlərdən ta XVII yüzilliyə qədər Dəşti-Qıpçaqla Məvərənnəhrin köçəri və oturaq əhalisi arasında ticarət mərkəzləri kimi qalmışdılar.

Sır-Dərya hövzəsində ən qədim zamanlardan əsasən oturaq əhali məskunlaşmışdı. Burada bir çox yerlərdə qədimdən suvarma əkinçiliyi mövcud                idi. Bunu həmin ərazidə XIX yüzilliyin əvvəllərində həmin şəhərlərin                    bəzilərinin yaxınlığında kanal qalıqlarının və qədim əkin sahələrinin                     müəyyən əlamətlərinin aşkar olunması da sübut edir. Arxeoloji tapıntılar                             və səyyaharın səfərnamələrində verilən məlumatlar da bəhs olunan dövrdə                     indiki Cənubi və Mərkəzi Qazaxıstan ərazisində şəhərlərin və əkinçilik vahələrinin olmasını təsdiq edir.

Əkinçilik Sır-Dəryanın sol sahilində, hər halda, sahilboyu zolaqda                          və Ağkurqan, Arkuk, Uzgənd və s. kimi orta əsrlər şəhərlərinin ətraflarında                           da vardı. Fəzlullah Ruzbəhan Arkuk, Uzgənd qalalarını və onların ətraflarını                    təsvir edəndə bu rayonların becərilməsi haqda danışır. 

Şəhərlər və oturaq məskənlər Karataunun ətəklərində, Karatala, Çu və              Talas çaylarının vadilərində də vardı. Karataus vahəsində çoxlu şəhər                      məskənləri vardı ki, onların içərisində ən böyükləri böyük karvan yollarının              üzərində yerləşmiş Kumkənd, Saudakənd və Suzaq idilər. Bu şəhərlər orta                  əsrlərdə istər köçəri, istərsə də, oturaq əkinçilik təsərrüfatların məhsullarının                 satışı üçün başlıca ticarət mərkəzləri rolunu ornayırdılar. Həmin şəhər-            məskənlərdən dövrümüzə qədər yalnız Karataunun şimal ətəklərində  yerləşən            Suzaq qalmışdır. Suzaqın həm köhnə, həm də yeni hissələrini araşdıran                arxeoloqlar çoxlu sayda karvansarayların, ticarət yerlərinin və sənətkarların məhsullarının, əsasən dabbaqçılıq, dəmirçilik, zərgərlik və məişətdə istifadə                olunan digər əşyaların hazırlandığı emalatxanalar aşkar etmişlər. Qazaxıstanda Taldıkurqan şəhərində arxeoloqlar qədim Yeki-oğuz şəhərinin qalıqlarını                      aşkar etmişlər. XIII yüzilliyin sonlarında Çinə səfər edən səyyah-rahib Rubruk                onu böyük və yaxşı bir şəhər kimi təsvir etmişdir. Talas vadisində də oturaq                   əhali olmuşdur. Burada Tuyməkənd, Cikil, Bəhlu və digər şəhərlər də vardı.               Rubruk həmin şəhərlərin də abad olduğunu yazırdı.

Arxeoloqlar Qazaxıstanın yalnız cənub və şərq hissəsində deyil, həm də                  bu ölkənin şimal rayonlarında da bir zamanlar oturaq şəhər-məskənlərin                  olduğunu sübut etmişlər. bu məskənlər əsasən çay vadiləri rayonlarında, göl sahilləri, səhra və yarımsəhralardakı vahələrdə qruplaşırdılar.  Sarı-sunun mənsəbindən                  8 km aralıda yerləşmiş və bir vaxtlar böyük şəhər olmuş Çulpan-atanın              xarabalıqları XVIII yüzilliyin sonlarında qalmaqda idi və həmin dövrdə burada  olmuş rus səyyahı P.İ. Rıçkov beş yarıdağılmış məscid və digər tikililərin                qalıqlarını aşkar etmişdi. Kengir  və Sarı-su çaylarının  sahillərində  arxeoloqlar çoxlu sayda memarlıq abidələri aşkar etmişlər. 

Əkinçilik üçün sərfəli olan tarlaları kanallar vasitəsilə suvarmaq                      mümkün olmayan yerlərdə çigirlər – özünəməxsus şəkildə suqaldıran                  maşınlardan istifadə olunurdu. Arxeoloqlar Mərkəzi Qazaxıstanın bir                                çox rayonlarında həmin bu çigirlərin qalıqlarını aşkar etmişlər. Bu da                          qədim dövrlərdən Qazaxıstan ərazilərində onlardan geniş istifadə olunmasını                sübut edir.

Bütün bu qeyd olunanlar bəhs olunan dövrdə Qazaxıstanda oturaq              rayonların sakinlərinin yüksək mədəniyyətə malik olmalarını xarakterizə edir                     və buradab da belə bir qənaətə gəlmək olur ki, müasir Qazaxıstanın                       ərazisində qədimdən bəri köçəriliklə bərabər oturaqlıq - əkinçilik və şəhər həyatı               da mövcud olmuşdur. Bir sözlə, bəhs olunan dövrdə bu ərazilərdə yaşayan              insanların təsərrüfat fəaliyyətləri müxtəlif cür olmuşdur: bəziləri köçəri həyat                  tərzi keçirərək otlaq-köçmə maldarlıqla, digərləri həyat şərtlərindən asılı                       olaraq əkinçilik bitkilərinin istehsalı ilə, üçüncü bir qism isə sənətkarlıq və                  ticarətlə məşğul olurdular. İstər əkinçilər, istərsə də, sənətkarlarla tacirlər bu                  və ya digər dərəcədə oturaq həyat tərzi keçirirdilər.

Qeyd etmək lazımdır ki, Cənubi, qismən də Mərkəzi Qazaxıstanda               əkinçilik daha davamlı xarakter daşıyırdı. Qalan rayonlarda isə o yarımköçəri                    idi. Belə ki, səyyahların məlumatlarına əsasən köçərilərin əsas kütləsinin                 əkinçiliyə aidiyyatları vardı.  Adətən əkinçiliyə köçərilik etmək imkanlarından məhrum olmuş heyvandarlar keçirdilər. Tez-tez baş verən cutlar, yəni buz    bağlamalar mal-qaranın böyük sayda qırılmasına səbəb olurdu ki, bundan da               ən çox siravi köçərilər əziyyət çəkirdilər. Cut köçəri-heyvandarları müflisləşdirən                  və onları əkinçiliklə məşğul olmağa vadar edən ən əsas səbəblərdən biri idi.                   Lakin qeyd etmək lazımdır ki, mal-qaradan məhrum olmuş köçərilərin                    oturaqlığa keçmələri tez-tez özünü göstərirdi, bununla belə, bu cür oturaqlıq                     müəyyən dərəcədə müvəqqəti xarakter daşıyırdı. P.P. İvanov yazırdı:                         “Köçəri cəmiyyətlərin daxilində mövcud olduqları bütün dövrlər ərzində                 müəyyən dərəcəyə qədər yoxsullaşmış qohumların əhəmiyyətli qrupları                    müşahidə olunmuşdur ki, onlar üçün müxtəlif sosial şərtlərdən gərginləşmiş                     olan təsərrüfat böhranından mümkün çıxışlardan biri oturaqlığa və əkinçi                   əməyinə keçid olmuşdur”. Bununla belə, oturaqlığa keçmiş və əkinçiliklə məşğul olan köçəri yenidən mal-qara əldə edərək, köçmək imkanı qazanırdısa, onda kotanı atır və yenidən köçəri həyat tərzinə qayıdırdı. Lakin qeyd etmək lazımdır ki, bu heç də onların hamısına müəssər olmurdu. 

Köçəri özbək dövlətinin ərazilərində əkinçiliyin yayılmasına baxmayaraq, əhalinin başlıca təsərrüfat sahəsini heyvandarlıq təşkil edirdi. Əsas əhali kütləsi   otlaq-köçmə heyvandarlıqla məşğul olurdu. Təsərrüfatın bu sahəsi insanlardan                 böyük cəhdlər tələb edirdi. Məlum olduğu kimi, otlaq köçmə heyvandarlığında              istər xırda, istərsə də, iribuynuzlu mal-qara bütün il ərzində ayaqaltı                             yemlə saxlanılırdı və buna görə də köçəri iki-üç qış ayları istisna olmaqla il boyu               bir yerdən digərinə hərəkət etməli və arası kəsilmədən öz mal-qarasının                      ardınca getməli idi. Bundan başqa, köçəri-maldar zəruri olanda quyular da                  qazmalı olurdu. Həmçinin bol qar düşəndə heyvanları üçün yem tapmaq məcburiyyətində qalır, heyvanlara baxmalı, quzuların qayğısına qalmalı,                 qoyunları qırxmalı və s. əlaqədar işləri görməli olurdu. Yay zamanı mal-qara                      çay vadilərində, göllərin sahillərində, yüksək dağlıq alp çəmənliklərində, otun                  və su mənbələrinin-quyuların kifayət qədər olduğu çöl düzənliklərində                  otlayırdılar. Payızda isə qışlaqlara qayıdırdılar. Adətən soyuq küləklərdən,                         qar yığınlarından mühafizə olunmuş, qış vaxtı mal-qara üçün yem kimi istifadə                  oluna bilən qamış və digər kolluqların olduqları yerlər  qışlaqlar olurdular. Köçərilərin ən böyük qışlaqları Sır-Dəryada idi. Ruzbəhana görə Sır-                      Dəryadakı qışlaqlar 300 fərsəx (1800-2100 km) uzunluğa malik olub,                      Türküstan şəhərinin hüdudlarından başlayaraq Sır-Dəryanın mənsəbinə                           qədər uzanırdı. Bu ərazilər qış vaxtı mal-qaranı saxlamaq üçün lazım olan qamış                 və digər kolluqlarla zəngin idi.

Köçərilərin təsərrüfat fəaliyyətində vəhşi heyvanların, quşların ovlanması                və balıqçılıq da müəyyən rol oynayırdı. Ovla il uzunu məşğul olurdular və                         əldə olunan qənimətlər onların ərzaq ehtiyatlarını, xüsusilə də, qışda, artırırdı.

Ərkuk, Uzgənd, Ağ-Kurqan, Sığnaq, Suzak, Türküstan və digər                    şəhərlərdə sənətkarlıq inkişaf edirdi. Sığnaq və Suzaq ərazilərində aparılmış          arxeoloji qazıntılar bunu təsdiq edir. Onlarda dəridən, metaldan  məmulatlar, o cümlədən də, zərgərlik məhsulları hazırlanırdı. Məxsusi kürələrdə saxsı qablar bişirilirdi. Bundan başqa, hərbi müxəllifatlar:    qılınclar, kamanlar, oxlar, ucluqlar, nizələr, yəhərlər, arabalar və s. də istehsal olunurdu. Müasir Qazaxıstan ərazisindəki arxeoloji qazıntılar sübut edir ki,   hərbi ləvazimatlar və bəzi məişət əşyaları qışlaq və yaylaq zamanı köçəri aullarında istehsal olunurdu. Ruzbəhan Şeybani-xanın  sözlərinə əsasən bildirirdi ki, köçərilər qovaq ağacından yaxşı və möhkəm arabalar, alaçıqların əsaslarını və s. hazırlayırdılar. Köçəri alaçıqlarının və arabalarının hazırlanmasında tabinlər və kereylər xüsusilə seçilirdilər.

Sənətkarlıqla müqayisədə ev peşələri daha çox inkişaf etmişdi. Heyvandarlıq xammalına əsaslanaraq, köçərilər gündəlik həyatlarında bütün lazım olanları               demək olar ki, özləri hazırlayırdılar. Qoyun dərisi üst geyimlərinin                hazırlanmasında istifadə olunurdu. Dəridən məişətdə istifadə etmək üçün                   müxtəlif müxəlləfat: şanaş (qımız saxlamaq üçün böyük tuluq), mes                                (süd məhsullarının daşınması üçün qablar), özünəməxsus vedrələr və s.                      hazırlanırdı. Bundan başqa, dəri həm də ayaqqabıların, yəhərlərin, yüyənlərin hazırlanmasında da istifadə olunurdu. Sonuncular dəvə dərisində hazırlanırdı.                 İstər qoyun, istərsə də, dəvə yunundan da ev peşələrində geniş istifadə                    olunurdu. Ondan başlıca olaraq alaçıqların hazırlanmasında istifadə olunan keçə, xalatlar, torbalar, örkənlər və s. hazırlanırdı.

Köçərilərdə ticarət, başlıca olaraq, mübadilə ticarəti zəif inkişaf etmişdi.                    Bu məhsuldar qüvvələrin və əməyin ictimai bölgüsünün olduqca aşağı səviyyəsinin nəticəsi idi. Məlum olduğu kimi, köçərilərdə təsərrüfat əsasən natural xarakter daşıyırdı. Bununla da əlaqədar olaraq, istehsal məhsulları köçərilərin özlərinin təsərrüfatlarında hazırlanırdı. Dəşti-Qıpçağın şimal, daha meşəlik rayonlarında arabalarla, alaçıqların ağac əsasları ilə, oxlarla və s. ilə ticarət edirdilər. Çöl və yarımsəhra rayonlarında mübadilə ticarətinin əşyaları kimi mal-qaradan və heyvandarlıq xammalının məmulatlarından istifadə olunurdu.

Köçərilərin həyatında oturaq vilayətlərə daimi basqınlar böyük yer                tuturdu. Belə ki, bu hərbi-köçəri əyanlara asılı siravi köçəriləri istismar                  etməkdən daha artıq gəlir gətirirdi. Buna görə də köçərilər basqınlara                           böyük əhəmiyyət verirdilər. Burada onu da qeyd etmək lazım gəlir ki, bu                     sahədə köçərilər üstünlük təşkil etsələr də, oturaq vilayətlərin hakimləri də               onlardan geri qalmırdılar. Əmir Teymurun və Uluqbəyin yürüşlərinin bir çoxu  qarətçi xarakteri daşıyırdı. Şeybani-xanın 1509-cu ildə qazaxların üzərinə yürüşü              də bu xarakterli idi. Yaxud II Abdulla-xanın Ulutaus yürüşü də məlumdur.                     Sır-Dərya hövzəsindəki şəhərləri öyrənmiş olan qazax tarixçisi A.X. Marqulan Məvarənnəhr əhalisinə daim pisliklər törədən, basqınların təşkilatçılarında yalnız  “çöl yırtıcıları”nı görən A.A. Semyonova etiraz edərək bildirirdi ki, öz                   növbəsində oturaq ölkələrin, yəni Məvarənnəhrin hakimləri də köçəriləri qarət edirdilər. 

Qədim vaxtlardan köçərilərin Məvarənnəhrin oturaq əkinçilik                  rayonlarına basqınları müstəsna olaraq qış aylarında baş verirdi. Bu köçərilərin              mal-qara üçün yemin kifayət qədər olmadığının kəskin hiss olunduğu                          həmin vaxtlarda qarşılaşdıqları böyük çətinliklərə izah olunur. Belə ki, bu                    zaman yemin azlığı ilə əlaqədar mal-qaranın məhsuldarlığı kəskin şəkildə                 azalırdı. Bundan başqa, həmin basqınlar köçərilərin istehsal vasitələrinin               primitivliyi və onların yeni istehsal vasitələrinə olan ehtiyacları ilə də izah                  olunur. 

Basqınlar Sır-Dırya tərəfdən, daha doğrusu, köçərilərin qışlaqlarından               həyata keçirilirdi və sonuncular Məvarənnəhrin içərilərinə doğru o qədər gedirdilər ki, möhkəmləndirilmiş istehkamları olmayan bütün məskənlər qarətə məruz               qalırdı. Əbdürrəzzaq Səmərqəndi bildirirdi ki, köçərilər hər qış beş fərsəx                      (30-35 km) Buxara və Səmərqəndə yaxınlaşır və onların ətraflarında yerləşən                    bütün kəndləri demək olar ki, qarət edirdilər.

Köçəri feodal əyanlarına öz feodalları (xanlar, sultanlar), eləcə də, oturaq qonşularu arasında müntəzəm olaraq baş verən  müharibələr də böyük hərbi              qənimət qazandırırdı. Məsələn, Əbülxeyr-xan və onun ətrafında toplaşmış                 tayfaların başçıları Cuçi sülaləsinə məxsus (Mahmud-hoca, Əhməd-xan və              Mahmud-xan, Hacı Məhəmməd-xan, Mustafa-xan və s.) ayrı-ayrı nümayəndələrə               və Teymurilərə qarşı (1431, 1450-ci illərdə) apardıqları müharibələrdən xeyli                 hərbi qənimətlər əldə etmişdirlər.

Qeyd etmək lazımdır ki, feodal əyanları xanı yalnız aktiv xarici siyasət                və uğurlu müharibələr apardığı təqdirdə dəstəkləyirdilər, əks halda onu tərk               edirdilər. Məsələn, Əbülxeyr-xan 1457-ci ildə kalmıklar tərəfindən məğlubiyyətə uğradıldıqda feodal əyanları onu tərk edirlər.

  Basqınlarla əlaqədar qarşıya çıxan mühüm məsələlərdən biri də                      hərbi qənimətin bölüşdürülməsilə bağlıdır. Mənbələrin verdikləri məlumatlara         əsasən, bütün qənimət əvvəlcə xan qərargahında toplanılır və sonra                      bölüşdürmə həyata keçirilirdi. Xanlar və sərkərdələr hər bir  döyüşçünün qarət olunanların hamısının xanın qərargahına gətirilməsi üçün lazım olan bütün tədbirləri görürdülər. hərbi qənimətin bölüşdürülməsi zamanı basqında iştirak etmiş hər bir şəxsin ictimai mövqeyi nəzərə alınırdı. Həmçinin bahadurların ələ keçirdikləri hərbi qənimətlər bölgüyə daxil edilmirdi və bütünlüklə onların özlərinə çatırdı. Mənbələrdə qənimətlərin bölüşdürülməsilə bağlı dəqiq məlumatlar olmadığına görə feodal əyanların həmin qənimətdən hansı payı aldıqlarını müəyyənləşdirmək çətindir. Şübhəsiz ki, onların payına siravi köçərilərdən daha çox qənimət düşürdü. Hərbi qənimət, əlbəttə ki, siravi köçəriyə də xeyli sərfəli idi. Buna görə də o, süzereninin basqınla əlaqədar ilk çağırışına həvəslə cavab verirdi. Hərbi qənimət elə cazibədar idi ki, onun köməyilə feodal əyanları siravi köçəri kütlələrini öz rəhbərliyinə tabe etməyə, özünün nüfuzunu qaldırmağa və  onları arxasınca uzaq işğalçı yürüşlərə aparmağa imkan verirdi. Bu münasibətdə köçəri özbəklərin Xarəzmə (1431, 1435-ci illər), Səmərqəndə  (1451, 1461-ci illər) və Orta Asiyanın digər rayonlarına etdikləri yürüşləri  xatırlamaq kifayətdir.

Köçəri özbəklər arasındakı ictimai münasibətlərdən danışılan zaman                ortaya çıxan maraqlı məsələlərdən bir də köləliklə bağlıdır. Belə ki, mənbələrdə köləliyin olması və təsərrüfatda, eləcə də müharibələrdə qul əməyindən                      istifadə olunması ilə bağlı xeyli faktlara rast gəlmək olur. Bu isə tədqiqatçılara                 Orta Asiyanın və Qazaxıstanın feodal cəmiyyətlərində quldarlıq ukladının mövcudluğu haqda danışmağa imkan verir. Bu isə şərq feodalizminin başlıca və Qərbi Avropa feodalizmindən fərqləndirən xüsusiyyətlərindən biri idi.

Məlum olduğu kimi köləliyin əsas mənbələrindən biri müharibələr                          və xüsusilə, hərbi basqınlar idi. Basqınlar zamanı köçərilər yalnız sənətkarlıq məhsullarını və əkinçilik məhsullarını götürmürdülər, onlar həm də ələ keçirdikləri insanları da aparırdılar ki, onları qula çevirirdilər (bərdə, bəndə) və onları                         ya öz təsərrüfatlarında işlədirdilər (varlı köçərilər), ya da qul kimi satırdılar. Ruzbəhan köçərilərin Məvarənnəhr sakinlərini necə əsir kimi aparmalarını                    təsvir etmişdir: “Qazaxlar köləyə və qənimətə çevirdikləri müsəlmanların               qulaqlarını deşir və öz yəhərlərinə bağlayaraq, sıra ilə öz alaçıqlarına                         aparırlar”.  Məlum olduğu kimi 1451-ci ildə Əbülxeyr-xan özbək qoşununun başında Məvarənnəhrə daxil oldu və sultan Əbu Səidə Səmərqənd  taxtını tutmağa yardım etmişdi. Onda özbəklər eyni qayda ilə Məvarənnəhrin minlərlə sakinini əsir aparmışdılar. Orta Asiyanın minlərlə sakini 1462-ci ildə, özbəklərin Teymurilər arasındakı mübarizəyə növbəti müdaxilələri zamanı qul kimi şimala aparılmışdı. Şeybani-xanın ordusu 1501-1502-ci illərdə Daşkəndin moğol hakimi Mahmud-xana qarşı yürüşü zamanı Xocənd və Şahruxiyyə ətraflarında yerləşmiş kəndləri tamamilə qarət edirlər. “Nüsrət-namə”yə əsasən Şeybani-xanın sərkərdələri oradan 200 min baş qoyun, beş min baş at, üç              min nəfər qul və min beş yüz əsir aparmışdılar. Şeybani-xan Dəşti-Qıpçaqdan 1509-cu ildə də böyük sayda əsir aparmışdı. 

Ruzbəhanın və Məsud ibn Osman Kuhistaninin hekayətlərindən görünür               ki, köçəri özbəklər yalnız digər ölkələrə basqınılar zamanı  tutulmuş əsirləri                    deyil, həm də ara müharibələrində məğlub edilib, ələ keçirilənləri də qul edirdilər.             Sonra isə belə əsirlər hərbi qənimət hesab olunur və onlarla istədikləri  kimi rəftar edirdilər.

Köləliyin digər mənbəyi bütün orta əsrlər dövründə Dəşti-Qıpçaqda çiçəklənmiş olan qul ticarəti idi. Qulları Orta Asiyanın, Dəşti-Qıpçağın,                          Sibir istənilən bazarından almaq olardı. Onları adətən, çöl feodalları alırdılar. Məhəmməd Heydər bildirir ki, əmir Xudaydad (XIV əsrin sonunda və XV                     yüzilin ilk rübündə yaşamış görkəmli Moğolistan əmiri) ən böyük qul                sahiblərindən biri   idi. O, moğolların Türküstandan, Daşkənddən və Əndicandan qovub  gətirdikləri bütün əsirləri satın alırdı.

Qul əməyindən əsasən feodalların ev təsərrüfatlarında tətbiq edilirdi. Qul müxtəlif işlər görürdü: mal-qara otarır, torpağı şumlayır, hərbi tədbirlərdə iştirak edirdi. Səciyyəvidir ki, qulların sıralarında xeyli sayda əfqanlar, farslar, kalmıklar və digər xalqların nümayəndələri də vardı. Onlar əsasən Xivədən, Buxaradan, Daşkənddən və hətta Uzaq Şərqdən  gətirilirdilər.

Köləliyin üçüncü mənbəsi, məlum olduğu kimi, borc əsarəti və nəsillərlə tayfalar arasında olan düşmənçilik münasibətləri idi. Köçəri feodallar borclarını ödəyə bilmədiklərinə görə öz qohumlarını, yaxud həmtayfalarını qula çevirirdilər. Bəzən digər nəslə mənsub şəxsi öldürmüş, yaxud oğurluq etmiş şəxslər də qul edilirdilər.

Qullar tamamilə hüquqsuz idilər. Onların cüzi əmlakları sahiblərinə              məxsus olurdu. onları döyə, cəzalandıra, sata və nəhayət borcların ödənilməsi             yaxud kalım (başlıq) kimi də verə bilərdilər.

Mənbələrdə olan ötəri məlumatlar, arxeoloji qazıntılar zamanı əldə              olunmuş materiallar və eləcə də digər məlumatlar təsərrüfatın ümumi geriliyinə              və patriarxal-nəsli qalıqların mövcudluğuna baxmayaraq, XV yüzillikdə                      Dəşti-Qıpçağın köçəri cəmiyyəti feodalizm yolunda irəliləməsi barədə danışmağa imkan verir.     

XV yüzillikdə Dəşti-Qıpçağın köçəri tayfaları hələ də özlərinin nəsli-               tayfa təşkilatları ilə güclü idilər. Həmin nəsli-tayfa təşkilatlarının başında çöl                feodal aristokratiyası: xanlar, sultanlar, oğlanlar, bahadurlar, biylər və s. dayanırdı. Onlardan ilk üç qrup Çingizilər, başqa sözlə deyilərsə, “ağ sümük” idilər. Bahadurlara, biylərə, tərxanlara və s. gəldikdə isə onlar yerli tayfa aristokratiyasının, yəni “qara sümük” adlandırılan təbəqənin yuxarı hissəsinin nümayəndələri idilər.

Tayfanın yaxud nəslin başında dayanaraq, köçəri əyanlar tayfanın                 yaxud nəslin köçmələrdən və köçmə yerlərinin müəyyənləşdirilməsindən             başlayaraq, müxtəlif mübahisələrin həll olunmasına qədər bütün işləri həyata keçirirdilər.

Vergi sistemi hər bir dövlət üçün mühüm əhəmiyyət daşıyırdı. Buna görə                      də bu məsələyə də diqqət yetirmək lazım gəlir. Mənbələrdə ötəri verilən məlumatlara əsasən bu haqda müəyyən fikir yürütmək mümkündür.

“Nüsrət-namə”nin məlumatına görə Janqı Tura (Sibir) və Bulqar sakinləri xan xəzinəsinə yasaq ödəyirdilər. Yasaq xan baskakları tərəfindən onların tərtib etdikləri siyahı əsasında toplanılırdı və xan xəzinəsinin başlıca gəlirini təşkil edirdi.

Özbək dövlətində əhalinin köçəri qismindən toplanan əsas vergilərdən                  biri mal-qaradan alınan kubjur-yasağı idi. Bu vergi monqollar dövründən qalmışdı mal-qaranın yüzdə bir hissəsini təşkil edirdi. Sonradan həmin vergi pul ödənişilə əvəzləndi və istər köçərilərdən, istərsə də, oturaq əhalidən hər yüz baş üşün 70 qızıl alınmağa başladı.

Oturaq əhalidən üşr vergisi də alınırdı. Üşrdən başqa oturaq rayonların  əhalisi müxtəlif vergilər ödəyir və mükəlləfiyyətlər daşıyırdılar. Həmin vergilərdən biri də ərzaq vergisi aşlıq idi ki, mənbələrin məlumatına əsasən yalnız                     müharibə zamanı toplanılırdı. Aşlığın fövqəladə və əhali üçün olduqca                             ağır vergilərdən biri olduğunu hesab etmək olar. Belə ki, aşlığın miqdarı xanın                     və feodal hakimlərinin tələbatlarından, eləcə də, iradələrindən asılı idi. Həmin                vergi əhali üçün o qədər ağır idi ki, toplandıqdan sonra bütöv kəndlər xaraba                 qalırdı. 

Oturaq əhalidən alınan vergilərdən biri də qoşunun ərzaqla təminatı üçün natural şəkildə toplanan tağar vergisi idi. Köçərilər şəriətlə əsaslandırılmış zəkat vergisi ödəyirdilər. Mal-qaradan alınan  bu vergi xanın və sultanların xeyrinə toplanırdı. Sənətkarlıq və ticarətdən alınan zəkatdan fərqli olaraq bu səvaim zəkatı adlanırdı və qırxda  bir miqdarda alınırdı.

Yuxarıda qeyd olunduğu kimi əhali müxtəlif mükəlləfiyyətlər də    daşıyırdılar. Həmin mükəlləfiyyətlərdən biri sogum idi. Qədimdən köçərilərdə                   ətin qışa hazırlanması adəti mövcud idi və bu məqsədlə də onlar payızda mal-               qaranın bir qismini kəsirdilər. Bu hadisə sogum suyu adlanırdı və bu baş verən   zaman hər bir köçəri xana, sultana və feodallara hər hansı bir heyvanı sogum                   üçün gətirməli idi.

Köçərilərin icra etdikləri digər bir mükəlləfiyyət isə şibaqu adlanırdı. O               yay köçmələri zamanı xanlara, sultanlara və oğlanlara müxtəlif ərzaqlardan,  müstəsna hallarda isə bişmiş ətdən ibarət olaraq təqdim olunurdu.

Səvari yaxud çox zaman adlandırıldığı kimi pişkəş də mükəlləfiyyətlər sırasına daxil idi. Formal olaraq “hədiyyə”, “bəxşiş” olan səvari əslində xana onların aullarından keçən zaman əyanlar tərəfindən toplanaraq təqdim olunurdu. Qeyd etmək lazımdır ki, səvariyə tədqiqatçılar itaət və sadiqlik göstəricisi kimi baxırlar.

Pişkəş mal-qaradan, ov quşlarından, geyimdən, nəğd pullardan, qiymətli əşyalardan və sairdən də ola bilirdi. Qiymətli kitab və hətta qul da pişkəş ola              bilərdi. Ruzbəhan Xunəci 1509-cu il yürüşündən qayıtdıqdan sonra Məhəmməd Teymur-sultanın atası Şeybani-xana pişkəş gətirməsi barədə məlumat verir.                        Bu “qeyri-adi və çox qəşəng” hədiyyələr: nəğd pullardan, çoxlu gümüş qab-               qacaq və cəvahiratdan, məharətlə qızılla işlənmiş süzənidən, əla hökmdar xalatlarından, hərbi yaraq-yasaqdan və döyüş atlarından ibarət idi. Həmçinin qazaxlara qarşı yürüşdən əvvəl əmirlər qoşunları ilə Şeybani-xanın yanına gəlmiş və öz növbələrin də xana “saysız hədiyyələr” vermişdilər. Ruzbəhan Xunəci habelə XV əsrin 80-90-cı illərində Şeybani-xanın Dəşti-Qıpçaqda olduğu vaxt xeyirxahlarından birinin ona pişkəş kimi məsnəvi yazılmış kitab hədiyyə etdiyini bildirir. Binai də belə bir pişkəş haqda, yəni Otrarın teymuri hakimindən qaçmış əmir Bəyatanın Sığnaqda Şeybani-xana kitab hədiyyə etməsi barədə məlumat verir. Bu türk şairi Əhməd Ruminin Osmanlı türklərinin dilində yazılmış “İsgəndər-namə” əsəri idi. 

Həmçinin yuxarıda qeyd olunduğu kimi pişkəş kimi qul da hədiyyə   olunurdu. Bu barədə Məhəmməd Heydər məlumat verir. Belə ki, Yunus-xan                    ikinci dəfə Qaşqar yaxınlığında darmadağın edildikdən sonra Herata gələndə                         öz qulunu Teymuri Əbu-Səidə pişkəş kimi təqdim etmişdir.

Xana təqdim olunmuş pişkəşlərin böküşdürülməsi də maraqlıdır. Bu barədə Ruzbəhan Xunəci ətraflı məlumat vermişdir. Onun yazmasına görə qazaxların üzərinə yürüşdən qayıdıldıqdan sonra Şeybani-xana saysız miqdarda pişkəş bağışlanmışdı və xan toplanmış  bütün pişkəşin üç hissəyə bölünməsi barədə                 göstəriş verir. Hissələrdən birinin Həmzə-sultana verilməsi bildirilir. O isə aldığı    payı öz növbəsində döyüşçüləri və adamları arasında bölüşdürür. Ikinci hissəni                   isə Şeybani-xan əmirləri və yaxınları arasında paylaşdırır. Sonuncu hissəni isə özünə saxlayır.

Saun yəni “nəsli yardım” adı altında feodallar özlərinin yoxsul qohumlarını istismar edirdilər. Onlar yoxsullara otarmaq üçün inək, qoyun, habelə köç,                   torpağı şumlamaq və sair ehtiyaclar üçün at, dəvə və öküzlər verirdilər.                             Öz “xeyirxahının” bu “qayğısına” görə yoxsul köçərilər əvvəla, onun mal-               qarasını otarmalı idi, üstəlik də sağ-salamat qalmalarına ciddi şəkildə nəzarət               etməli idilər. İkincisi, onlar körpə heyvanlar yetişdirməli və sonradan ağasına     verməli idilər. Bundan başqa, feodalın təsərrüfatında müxtəlif işləri icra etməli               idilər.

Qeyd etmək lazımdır ki, köçərilərdə nəsli əlaqələr son dərəcə güclü idi                   və buna görə də köçəri öz qəbiləsini, tayfasını tərk edərək çıxıb gedə bilmirdi.                    Öz qəbiləsini, yəni onun başçısını – feodalı  tərk etməklə köçəri qanundan                   kənarda qalmış hesab olunurdu. Digər bir qəbilə onu öz sıralarına daxil etmir,                  onu özünün tamhüquqlu üzvü hesab etmirdi. Feodallar bundan istifadə edərək                         öz qohumlarını, həmtayfalarını amansızlıqla istismar edirdilər.  

Köçəri özbəklərin siyasi quruluşu tam olaraq öyrənilmiş hesab oluna               bilməz. Bu çox güman ki, mənbələrdə yetərincə məlumatların olmaması ilə             bağlıdır. Bununla belə, istər Teymurilər, istərsə də, özbək dövrünə dair                          tarixi əsərlərdən əldə olunmuş ötəri və qırıq-qırıq məlumatlara əsaslanmaqla                  köçəri özbək dövlətinin tarixini araşdırmış özbək tarixçisi Börü Əhmədov               müəyyən qədər həmin dövlətin  quruluşunu müəyyənləşdirməyə müvəffəq ola bilmişdir.

Dövlətin başında tayfaların və nəsillərin nümayəndələri tərəfindən seçilmiş xan dayanırdı. Lakin dövlətin idarə olunmasında onun hüquqları məhdudlaşdırılmışdı.  Müharibələrin elan olunmasından başlayaraq şahzadələrə tərbiyəçilərin (atakə, atalıq, kükəltaş) təyin olunmasına qədər tayfaların nümayəndələrinin, ruhanilərin nümayəndələrinin, oğlanların və sultanların razılığı olmadan hər hansı bir tədbir həyata keçirilə bilməzdi. Hər hansı dövlət                    tədbirinə başlanılmazdan xan hökmən onlarla məşvərət keçirməli idi. Börü Əhmədov həmin şuranı xanların, sultanların, ağsaqqalların, biylərin və bahadurların seymi adlandırır və həmin seymdə xanın səsi həlledici deyildi. Özünün dövlət fəaliyyətində xan yuxarıda qeyd olunan sosial qrupların maraqlarını qorumalı və silahlı qüvvələrlə onların iqtisadi üstünlüklərinə şərait yaratmalı, siravi köçəriləri itaət altında saxlamaqda onlara yardım etməli idi. 

Məlum olduğu kimi Əbülxeyr-xanı seçilən zaman bir köçəri tayfaların nümayəndələri dəstəkləmişdilər. Həmin tayfaların və onların nümayəndələrinin    1457-ci ilə qədər onu fəal şəkildə dəstəkləmələrinə baxmayaraq, faktiki                 hakimiyyət tayfaların nümayəndələrinin əlində idi. Sonuncular xanın qərargahına                öz dəstələrilə yalnız yürüş ərəfəsində gəlir və yürüş başa çatdıqdan sonra yenidən  onu tərk edirdilər. 

Ruhanilər böyük nüfuza malik idilər. Məlum olduğu kimi, Qul                 Məhəmməd Səid və Qara Səid Əbülxeyr-xanın yaxın məsləhətçiləri idilər və               dövlət həyatında böyük rol oynayırdılar. Bu münasibətlə göstərilən iki                     nümunə səciyyəvidir. 1431-ci ildə Əbülxeyr-xanın Xarəzm yürüşü ərəfəsində keçirdiyi yığıncaqda bir çox tayfaların başçıları və sultanlar həmin yürüşə              etirazlarını bildirirlər və bunu Teymuri Şahruxla ciddi ağırlaşmalara                             gətirib çıxaracağından ehtiyat etmələrilə əsaslandırırdılar. Lakin yuxarıda                     qeyd olunan seyidlər xanı dəstəkləyirlər və yürüşün lehinə olurlar. Belə olduqda bütün əmirlər razılaşmaq məcburiyyətində qalırlar. Digər nümunə isə Əbülxeyr-xanın nəvəsi Şeybani-xanla bağlıdır. Belə ki, 1509-cu ildə qazax sultanlarının üzərinə etdiyi yürüşdən qayıtdıqdan sonra  o, keçirmiş olduğu yığıncaqların birində sahiblərinin buraxıb getmiş olduqları mülklərin divanın sərəncamına keçirilməsi məsələsini qoyur. Lakin ruhanilərin nümayəndələri, o cümlədən də, Səmərqənd vilayətinin qazısı mövlanə Əbduqaffar və Ruzbəhan xana etiraz edirlər və ona məsləhət yalnız sahiblərinin tamamilə              ortaya çıxmadığı mülklərə münasibətdə istədiyi kimi hərəkət etməyi                         məsləhət görürlər. Xan onlarla mübahisə etmir və ruhanilərin nümayəndələrinin fikirlərilə razılaşmalı olur.

Köçəri özbək dövlətini araşdırmış tədqiqatçılar onun strukturunu                  tamamilə müəyyənləşdirə bilməmişlər. Məsələn, B. Əhmədov qaynaqlara  əsaslanaraq bu dövlətin mərkəzləşməmiş, zəif inzibati aparata malik bir dövlət olduğunu bildirir. Mənbələrə əsasən köçəri özbək dövlətində mövcud olmuş dövlət vəzifələrini qeyd etmək olar.

Köçəri özbək dövlətindəki vəzifəli şəxslərdən biri də atalıqlar (yaxud              atagə, kükəltaş) idilər. Göründüyü kimi bu termin sırf türk sözündən yaranmışdır                və “atanı əvəz edən” mənasını verir. Atalıqlar adətən şahzadələrin tərbiyəçiləri             hesab olunurdular və onlar həddi-büluğa çatana kimi onların mülklərini                       idarə edirdilər. Bununla bağlı bir neçə nümunə göstərmək olar. “Nüsrət-namə”yə əsasən əmir Qaraçınbəy Əbülxeyr-xanın, uyğur tayfasından əmir Bayşeyx                           isə Şahbudaq-sultanın - Əbülxeyr-xanın böyük oğlunun atalıqları olmuşlar. Şahbudaq-sultanın vəfatından sonra əyanların yığıncağında Bayşeyx yetim                     qalmış şahzadələrin: Məhəmməd Şeybani-xanın və Mahmud-sultanın atalıqları               təyin olunur. Mənbələrdə bildirilir ki, atalıqlar xidmət və nüfuzlu əmirlərin sıralarından seçilirdilər. Onlar müstəqil hökmdar olan zaman özlərinin sabiq yetişdirmələri üzərində böyük nüfuza malik olurdular. 
Şərq dövlətlərində mühüm yer tutan qurumlardan biri də divan                   olmuşdur. Köçəri özbək dövlətində nə qədər divanın olması və onların                 funksiyaları barədə dəqiq məlumatlar yoxdur. Mənbələrdə bu barədə demək olar               ki, olduqca cüzi məlumatlara rast gəlinir. Əbülxeyr-xanın tərcümeyi-                        halından danışılan zaman sadəcə olaraq divanda çalışan iki şəxsin adı                        qeyd olunmuşdur: koşçi tayfasından Dövlət-hoca və uyğur tayfasından Yabağu,           “Nüsrət-namə”nin məlumatlarına görə Şeybani-xanın Burunduk-xan və Qasım-sultanla mübarizə apardığı XV yüzilliyin 80-ci illərində Mikay-uyğur adlı şəxs divanın başçısı olmuşdur. Ruzbəhanın məlumatına görə isə 1500-cü ildə Buxaranın mühasirəsi zamanı həmin vəzifəni Qaraçınbəy tutmuşdu. 

Sultanların da özlərinin divanı olmuşdur. Məsələn, yenə də Ruzbəhanın “Mehmanname-yi Buxara” əsərində Şeybani-xanın oğlu Məhəmməd Teymur-sultanın  divanı və onun başçısı haqda danışılır.

Mənbələrdə demək olar ki, daim xanların və sultanların yanında olan eşikağasıbaşı yaxud eşik ixtiyari vəzifələrində çalışanların adları xeyli çəkilmişdir. Məsələn, Əbülxeyr-xanın eşikağasıbaşıları sırasında quşçu tayfasından                Konqurbay-bahadurun adı qeyd olunmuşdur. Qeyd etmək lazımdır ki, həmin vəzifə teymurilərdə mövcud olmuşdur və onlar sarayda yüksək  mövqeyə malik olurdular. Zəhirəddin Babur 1501-ci ilin mayında Səmərqəndin özbəklər tərəfindən mühasirəsindən danışan zaman yazır: “Ertəsi günü mən Xoca Əbül-Məkarimi, Qasımbəyi, bütün bəyləri və eşikağasıbaşıları yanıma  çağırdım və şura keçirdim”. Özbək tədqiqatçılarının fikrlərinə görə, eşikağasıbaşılar bütün saray həyatına rəhbərlik edirdilər.

Köçəri özbək dövlətində mövcud olmuş əsas vəzifələrdən biri də baş                   qazı olmuşdur. Əbülxeyr-xanın hakimiyyəti dövründə bu vəzifəni Qul Məhəmməd Səid tutmuşdu. Şeybani-xan Səmərqəndi tutduqdan sonra həmin vəzifəyə Kəmaləddin Xoca kalan təyin olunur. Baş qazi digər müsəlman dövlətlərində olduğu kimi həm dini işlərə, həm də məhkəmə işlərinə baxırdı.

 Köçəri özbək dövlətindəki vəzifəli şəxslərdən danışanda inəkilər də                     qeyd olunmalıdırlar. Kəmaləddin Binai Şeyx-Heydər-xanın ölümündən sonra dağılışmış və sonradan Şeybani-xanın xidmətinə daxil olmuş əmirlərin içərisində kunqrat bəyi Yağlı-Xoca inakın adını qeyd edir. Adətən, inaklar ən qüdrətli özbək tayfalarının əmirlərindən təyin olunurdular və xan müşavirləri   idilər.

Naiblər də köçəri özbək dövlətində mövcud vəzifələrdən olmuşdur.              “Nüsrət-namə”nin mnüəllifi bildirir ki: “Şeyx-Heydər-xanın ölümündən sonra onun bəyləri və naibləri müxtəlif istiqamətlərə dağıldılar”. B. Əhmədovun fikrincə, naiblər vəzirlərin müavinləri olmuşlar.

Əmir-i şikar yaxud mirşikar (ov rəisi) vəzifəsini alan əmir feodal              güruhunun, xüsusilə də, xanların və sultanların fəaliyyətində heç də sonuncu                 yerdə dayanmayan xan ovunu təşkil edir və mirşikardan xan yaxud sultan                   ovunun təşkilində və keçirilməsində böyük ciddi-cəhd və qayğı tələb edirdi.  Məsələn, “Tarix-i Rəşidi”nin müəllifi Məhəmməd Heydər mirşikar vəzifəsini    daşımış babası haqda danışanda qeyd edir ki, o, hər qış çoxlu insanın iştirak                etdiyi ova gedərdi. Ovun keçirildiyi yerlərin yaxınlığında yaşayanlar ovçulara gecələmək üçün yer verməli idilər və bütün bunların təşkili mirşikarın  vəzifə öhdəliklərinə daxil idi.

Köçəri özbək dövlətində mövcud olmuş vəzifələrdən danışan zaman yasavullar da qeyd olunurlar. V.V. Bartoldun fikrinə görə, onlar xanın ev  xidmətçiləri idilər. A.A. Semyonovun müəyyənləşdirməsinə görə isə yasavul ilkin anlamda Yasanın göstərişlərinin icraçısı, sonralar isə sarayda müxtəlif növ inzibati-siyasi xarakterli xırda tapşırıqları icra edən aşağı  rütbəli saray xidmətçiləri nəzərdə tutulmuşdur.   

Mənbələrin məlumatına əsasən yasavullar vergilərin toplanması və xanın payına düşən qənimətlərin hesablanması kimi öhdəlikləri yerinə                           yetirirdilər. “Mehman-name-yi Buxara”da Ruzbəhan Xunəci bildirir ki, Şeybani-             xan 1509-cu ildə Ərkukdan yasavulları tağar vergisinin toplanması üçün            Türküstanın şərq rayonlarına göndərmişdir. “Nüsrət-namə”nin də yasavullarla bağlı verdiyi məlumat maraqlıdır. Belə ki, Şeybani-xan 1505-ci ildə Hisarda olan zaman yasavullar xan qərargahına onun payına düşən  qəniməti gətirirlər, sonra isə xanın göstərişilə onu Səmərqəndə aparırlar.

İlk özbək xanlarının dövründə mehman-xuday vəzifəsinin mövcudluğu  haqda məlumatlara Ruzbəhan Xunəcinin “Mehman-name-yi Buxara” əsərində rast gəlinir. Onun sözlərinə görə bu vəzifəni tutan şəxs “məclis-i humayun”un toplanmasına və keçirilməsinə cavabdeh idi.

Mübaşirlər adətən xanın xəbərverənləri vəzifəsini yerinə yetirir, xanın yarlıqlarını bütün vilayətlərə çatdırır və xalqa bildirirdilər.

Xan işğal olunmuş vilayətlərdə xüsusi səlahiyyətlərinin verildiyi  hakimlər – daruğalar təyin edirdilər. Məsələn, Tura alındıqdan və Mahmud-xoca-xan üzərində qələbə qazanıldıqdan sonra Baxşı-bəy-bahadur və Qutluqbuğa-bahadur Turanın və ümumiyyətlə, Cənub-şərqi Sibirin daruğaları təyin olunmuşdular. Sultanlar hər hansı bir vilayəti mülk kimi alan  zaman öz    daruğalarını təyin edirdilər. 1505-ci ildə Şeybani-xan Qaraqulu Həmzə-sultana verəndə o, öz növbəsində özünün daruğalarını təyin edir. Qaraqulların üsyanı zamanı həmin daruğalar öldürülürlər və Həmzə-sultan Canıbəy-sultanın qardaşı Bubay-sultanı onların yerinə daruğa təyin edir. 

Göründüyü kimi köçəri özbək dövlətində əsasən başlıca dövlət vəzifələri iki: uyğur və quşçi tayfalarının nümayəndələrinin əlində idi.

Köçəri özbəklərin  dövlət quruluşundan danışan zaman orduya da                     diqqət yetirmək lazım gəlir. Köçəri özbəklərin ordusu əsasən Çingiz-xanın,              Batunun və Teymurun dövründə mövcud olmuş quruluş və prinsipləri                    saxlayırdı. İlk növbədə, dövlətin bütün mülklərindən yığılan tayfa yığma                     qoşunu idi. Fəzlullah Rüzbəhan xanların, sultanların və tayfa başçılarının yanında daim yalnız bir neçə yüz nökərdən ibarət dəstənin olduğunu yazır.  Onlar yalnız döyüşçü deyildilər, həm də öz ağalarının alaçıqlarında müxtəlif işləri də yerinə yetirirdilər.

Köçərilərdə hər bir kişi döyüşçü hesab olunurdu. Belə ki, hərbi-                        köçəri həyat tərzi onlardan bacarıqlı və mətinləşmiş döyüşçülər edirdi. Onlar                             öz başçılarının ilk çağrışı ilə bütün lazım olanlarla: silah, ehtiyat atlar və ərzaqla    onun qərargahında toplaşırdılar. 

Qoşunun toplanması ilə təvaçi və carçı vəzifələrini daşıyan şəxslər                  məşğul olurdular. Mənbələrin məlumatlarına görə, təvaçi olduqca məsuliyyətli və böyük səlahiyyətlər verilmiş şəxslər olurdular. Onların vəzifə öhdəliklərinə qoşunun toplanmasından başqa, yürüş zamanı sürək ovunun təşkili, qoşunun dayanacağı düşərgənin yaradılması və hərbi qənimətin bölüşdürülməsində iştirak da daxil idi. Carçılara gəldikdə isə, onlar xanın yaxud da onun vəzirlərinin göstərişilə əhaliyə rəsmi məlumatları, xanın və  yerli hakimlərin fərmanlarını elan edirdilər. Onlar həmçinin qoşunun toplanması  üçün köçərilərin aullarını dolaşırdılar.

Onu da qeyd etmək lazımdır ki, köçəri özbəklərin ordusu da                   monqolların, Teymurun və teymurilərin ordusu kimi sağ və sol qanadlardan, avanqard və qaravuldan ibarət idi. Habelə qədim türk-monqol onluqlara                       bölünmə sistemində onluq, yüzlük, minlik və on minlik (tümən) korpuslara bölünmə qaydası da saxlanmışdı. Özbək qoşununun sağ qanadını durman, tubai, çimbay və uyğur, sol qanadını isə burkut, kiyat, kunqrat, nayman, quşçi, manqıt, uşunlar, iycanlar tayfalarından yığılanlar təşkil edirdilər. Tanqut, utaci, ukareş-nayman, cat, karluk və s. tayfalarından olanlar isə ehtimal ki, mərkəzi, qaravulu və s. təşkil edirdilər.

Həmçinin onu da qeyd etmək lazımdır ki, özbək sultanlarından bəziləri                   bir dildə danışan ordu yaratmağa cəhd edirdilər. Məsələn, Şeybani-xanın                  qazaxların üzərinə sonuncu yürüşü zamanı (1509-cu il) Daşkəndin şeybani                  hakimi Suyunc-xoca 13 min  nəfərlik dəstə gətirmişdi ki, onun 10 mini yalnız özbəklərdən təşkil olunmuş seçmə atlılar dəstəsi idi.  Ruzbəhan Xunəcinin                sözlərinə görə, həmin dəstə özünün həmrəyliyi, döyüş qabiliyyətilə seçilirdi və               döyüş zamanı böyük ciddi-cəhd göstərilirdi.

Beləliklə, deyilənləri yekunlaşdıraraq, belə nəticəyə gəlmək olar ki, köçəri özbək dövləti erkənfeodal cəmiyyəti olmuşdur. Mərkəzləşdirilmiş olmasa da,                köçəri özbək dövlətinin patriarxal feodal tipli bir dövlətin olduğunu qeyd etmək olar.

